Vrydag 28 Desember
Skrifgedeelte: 1 Korintiérs 10:11-13 Fokusgedeelte: 1 Korintiérs 10:13;
Heidelbergse Kategismus 52:127

Jy kan versoekings weerstaan

Die Kategismus noem drie doodsvyande wat teenoor die gelowiges staan, vyande wat
nooit ophou om jou aan te val nie. Daar is Satan, oor wie jy geen illusies hoef te hé nie. Hy
staan onder andere bekend as die mensemoordenaar van die begin af, as die vader van die
leuen en as die verleier. Ons word ook gewaarsku dat hy vurig begeer om die gelowiges
soos koring te sif, dat dit as’t ware sy lewensideaal is.

Ons tweede groot vyand is die ongelowige wéreld met sy talle aanloklikhede en afdraai-
paaie. Jy is elke oomblik onder sy invloed. Jy is blootgestel aan al sy goddeloosheid. Jy
word groot en jy leef en jy werk in die wéreld. En daarom is die gevaar groot dat jy naderhand
soos die wéreld gaan optree en lyk.

Die derde vyand is waarskynlik die gevaarlikste van almal. Dit is die vyand binne-in jou,
jou eie sondige natuur wat die deure oopgooi sodat Satan en die wéreld deel van jou lewe
kan word.

'n Mens voel klein en kwesbaar voor sulke vyande. Tog word ons in 1 Korintiérs 10:13
verseker: “Geen versoeking wat meer is as wat 'n mens kan weerstaan, het julle oorval nie.
God is getrou. Hy sal nie toelaat dat julle bo julle kragte versoek word nie; as die ver-soeking
kom, sal Hy ook die uitkoms gee, sodat julle dit kan weerstaan.”

Moet dus nie sé dat jy 'n slagoffer is of dat 'n spesifieke versoeking vir jou te groot is, dat
jy nie kan bly staan nie. Nee, jy kan, in Christus, oorwin. God is getrou.

Sing: Skrifberyming 14-3:3, 4

